ՀԻՄՆԱՎՈՐՈՒՄ

«Հայաստանի Հանրապետության կառավարության 2006 թվականի նոյեմբերի 2-ի             N 1911-Ն որոշման մեջ լրացում և փոփոխություններ կատարելու մասին» Հայաստանի Հանրապետության կառավարության որոշման նախագծի

1. Իրավական ակտի ընդունման անհրաժեշտությունը (նպատակը)

«Հայաստանի Հանրապետության կառավարության 2006 թվականի նոյեմբերի 2-ի N 1911-Ն որոշման մեջ լրացում և փոփոխություններ կատարելու մասին» Հայաստանի Հանրապետության կառավարության որոշման նախագծի (այսուհետ` Նախագիծ) ընդունման անհրաժեշտությունը պայմանավորված է ՀՀ Արմավիրի մարզի Վաղարշապատի տարածաշրջանում գործող բժշկական հաստատությունների գործունեության համար հնարավորինս նպաստավոր պայմանների ստեղծման անհրաժեշտությամբ: 
Միաժամանակ, ՀՀ Արմավիրի մարզի Վաղարշապատի տարածաշրջանի առողջապահական համակարգի արդիականացման հստակ առաջարկություններ երկայացնելու վերաբերյալ` հանձնարարական է տրվել ՀՀ Նախագահի 2015 թվականի նոյեմբերի 18-ին ՀՀ Արմավիրի մարզի սոցիալ-տնտեսական իրավիճակը և մարզային գերակայությունները քննարկելու նպատակով հրավիրված խորհրդակցության ընթացքում:
2. Ընթացիկ իրավիճակը և խնդիրները
Ներկայում, ՀՀ Արմավիրի մարզում ծառայությունների օպտիմալացման գործընթացը հիմնականում ավարտվել է` բացառությամբ Վաղարշապատի տարածաշրջանի, որտեղ գործում են միևնույն տարածքում գտնվող հիվանդանոցը, պոլիկլինիկան` ներառյալ կանանց կոնսուլտացիան, ծննդատունը, ինչպես նաև առողջության առաջնային պահպանման կենտրոններ` գյուղական վայրերում: 

50 մահճակալ հզորությամբ ՀՀ Արմավիրի մարզի «Վաղարշապատի ծննդատուն» ՓԲԸ-ը ունի մեկ մասնաշենք (ԱԸՏ` 2400 քառ.մ), որը կառուցված է 1966թ. որպես տիպային ծննդատուն: Շինությունը կարիք ունի վերանորոգման, հատկապես երկրորդ և երրորդ հարկերը, որտեղ տեղակայված են մանկաբարձական և գինեկոլոգիական բաժանմունքները` ծննդաբերական և վիրահատական բլոկերով: 

Ծննդատան անմիջական հարևանությամբ տեղակայված է «Վաղարշապատի պոլիկլինիկա» ՓԲԸ-ն, որը 650 քառ.մ մակերեսով վերանորոգված շինություն է: Այն սպասարկում է տարածաշրջանի շուրջ 57,500 բնակչությանը: ՀՀ կառավարության 2013թ. օգոստոսի 15-ի թիվ 1028 որոշմամբ «Վաղարշապատի կանանց կոնսուլտացիա» ՓԲԸ-ն, որը տեղակայված է Վաղարշապատի ծննդատան տարածքում վերակազմակերպման ձևով միացվել է Վաղարշապատի պոլիկլինիկային:
Ուսումնասիրությունները վկայում են, որ Վաղարշապատի ծննդատան ենթակառուցվածքները չեն համապատասխանում բժշկական սպասարկմանը ներկայացվող ժամանակակից պահանջներին, սարքավորումները և կահույքը բարոյապես և ֆիզիկապես մաշված են (մի մասն արտադրված է դեռևս խորհրդային տարիներին): Արդյունքում, վերոնշյալ հաստատությունը գործում է թերծանրաբեռնված, ինչն էլ իր հերթին անդրադառնում է կենտրոնի ֆինանսական կայունության վրա:

Այսպես, Վաղարշապատի ծննդատանն իրականացված վիրահատությունների թիվը 2014թ. նվազել է 37-ով նախորդ տարվա համեմատ (499-ից 2013թ.-ին մինչև 462` 2014 թ.-ին), իսկ ծննդաբերություններինը` 120-ով (748-ից 2013թ.-ին մինչև 628` 2014 թ.-ին): Վերոնշյալի հետևանքով, ծննդատունն աշխատում է վնասով` 2015թ. հոկտեմբեր ամսվա դրությամբ կրեդիտորական պարտքը կազմել է շուրջ 28,3 մլն դրամ:
 Ելնելով օպտիմալացման հիմնական սկզբունքներից, ինչպես նաև բժշկական  հաստատությունների գործունեության ցուցանիշների վերլուծությունից, առաջարկվում է «Վաղարշապատի ծննդատուն» ՓԲԸ-ն միացման ձևով վերակազմակերպել, այն միացնելով «Վաղարշապատի պոլիկլինիկա» ՓԲԸ-ին: Այնուհետև, վերակազմակերպված «Վաղարշապատի պոլիկլինիկա» ՓԲԸ-ն նախատեսվում է վերանվանել «Էջմիածին» բժշկական կենտրոն» ՓԲԸ-ի: 

Արդյունքում, հղիներին կմատուցվեն համալիր ծառայություններ` դյուրացնելով բժշկի ընտրության, բժշկական սպասարկման պայմաններին ծանոթանալու գործընթացը: Նման միավորումը հնարավորություն կընձեռի`

ա. օպտիմալացնել կրկնվող ծառայությունները (լաբորատոր, ախտորոշիչ, օժանդակ` ներառյալ ախտահանում, պահակային ծառայություն)` ի հաշիվ ներկայում պոլիկլինիկայում առկա բավարար հագեցված լաբորատոր-աշտորոշիչ ծառայության,

բ. կոնսոլիդացնել սահմանափակ ռեսուրսները` ստեղծելով մեկ բուժական միավորում բավարար բյուջեով,

գ. բարելավել հղիներին և ծննդկաններին մատուցվող ծառայությունների որակը, արդյունքում` ստեղծելով նպաստավոր պայմաններ և շահագրգռելով շահառուներին` ստանալ ծննդօգնություն ՀՀ Արմավիրի մարզի Վաղարշապատ քաղաքում,

դ. միավորման արդյունքում ստեղծվող համալիրն արտակարգ իրավիճակի դեպքում չունի հատուկ առաջադրանք իրականացնելու պարտավորություն,

ե. հիմնանորոգման համար անհրաժեշտ ներդրումների համեմատաբար փոքր ծավալ,

զ. շահերի բախման բացակայություն, քանի որ հիվանդանոցը կշարունակի գործել որպես առանձին միավոր: 

Միևնույն ժամանակ, բժշկական հաստատությունների գործունեության արդյունավետության և որակի բարելավվման հիմնական նախապայման է հանդիսանում ենթակառուցվածքների արդիականացումը, վերազինումը բժշկական սարքավորումներով, կահույքով և պարագաներով, ինչպես նաև անձնակազմի վերապատրաստումը, որի համար անհրաժեշտ են ֆինանսական ներդումներ:

Հաշվի առնելով միջազգային փորձը, վարկային պորտֆելի ծանրաբեռնվածությունը, ինչպես նաև պետական բյուջեի սահմանափակումներն առավել շահեկան է դիտարկվում մասնավոր ներդումների ներգրավումը` Վաղարշապատ քաղաքի առողջապահական համակարգի հետագա արդիականացման նպատակով, որն իրականացվելու է «պետություն-մասնավոր հատված համագործակցության» շրջանակներում, կառավարման իրավունքի տրամադրմամբ` ՀՀ կառավարության 2015 թվականի մայիսի 7-ի թիվ 515-Ն որոշման համաձայն:

Մասնավոր ներդրողի կողմից իրականացված ներդրումների հաշվին էլ նախատեսվում է իրականացնել Վաղարշապատի նախկին ծննդատան շենքի արդիականացման աշխատանքները:
3.  Կարգավորման նպատակը և բնույթը
Իրավական ակտի նախագծի նպատակն է  ՀՀ Արմավիրի մարզի Վաղարշապատի տարածաշրջանի ազգաբնակչության համար բարձրացնել բժշկական ծառայությունների ֆիզիկական մատչելիությունը, ապահովել դրանց արդյունավետությունը և բժշկական հաստատության երկարաժամկետ ծախս-արդյունավետությունը: 

4. Նախագծի մշակման գործընթացում ներգրավված ինստիտուտները և անձինք
Իրավական ակտի նախագիծը մշակվել է Հայաստանի Հանրապետության առողջապահության նախարարության կողմից:
5. Ակնկալվող արդյունքը
«Հայաստանի Հանրապետության կառավարության 2006 թվականի նոյեմբերի 2-ի N 1911-Ն որոշման մեջ լրացում և փոփոխություններ կատարելու մասին» Հայաստանի Հանրապետության կառավարության որոշման նախագծի ընդունումը մարզերում գործող բժշկական հաստատությունների գործունեության համար կստեղծի հնարավորինս նպաստավոր պայմաններ, ինչպես նաև կնպաստի ՀՀ կառավարության նշված որոշման համապատասխանեցմանը այլ իրավական ակտերով նախատեսված և արդեն իսկ իրագործված դրույթներին:
ՏԵՂԵԿԱՆՔ

«Հայաստանի Հանրապետության կառավարության 2006 թվականի նոյեմբերի 2-ի N 1911-Ն որոշման մեջ ԼՐԱՑՈՒՄ  ԵՎ փոփոխությունՆԵՐ կատարելու մասին» Հայաստանի Հանրապետության կառավարության որոշման նախագծի ԸՆԴՈՒՆՄԱՆ ԴԵՊՔՈՒՄ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄԻՆՆԵՐԻ ԲՅՈՒՋԵՆԵՐՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՈՒՄՆԵՐԻ ԿԱՄ ՆՎԱԶԵՑՈՒՄՆԵՐԻ ՄԱՍԻՆ

«Հայաստանի Հանրապետության կառավարության 2006 թվականի նոյեմբերի 2-ի N 1911-Ն որոշման մեջ լրացում և փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում ծախսերի և եկամուտների  ավելացում կամ նվազեցում տեղի չի ունենա:
Տ Ե Ղ Ե Կ Ա Ն Ք

«Հայաստանի Հանրապետության կառավարության 2006 թվականի նոյեմբերի 2-ի N 1911-Ն որոշման մեջ ԼՐԱՑՈՒՄ  ԵՎ փոփոխությունՆԵՐ կատարելու մասին» Հայաստանի Հանրապետության կառավարության որոշման նախագծի ԱՌՆՉՈՒԹՅԱՄԲ ԸՆԴՈՒՆՎԵԼԻՔ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԿԱՄ ԴՐԱՆՑ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ
«Հայաստանի Հանրապետության կառավարության 2006 թվականի նոյեմբերի 2-ի N 1911-Ն որոշման մեջ լրացում և փոփոխություններ կատարելու մասին» Հայաստանի Հանրապետության կառավարության որոշման նախագծի ընդունմամբ  այլ իրավական ակտերում փոփոխություններ կատարելու անհրաժեշտություն չի առաջանում:

